
GLOBALLASHUV JARAYONIDA 
MA’NAVIY-MAFKURAVIY 
MEXANIZMLARNING ESTETIK 
MADANIYATDA IFODALANISHI

Xudayberdiyeva Xuriyat Karimberdiyevna
Termiz iqtisodiyot va servis universiteti professori

Annotatsiya: Mazkur maqolada globallashuv jarayonining ma’naviy-mafkuraviy mexanizmlarga ta’siri hamda ularning 
estetik madaniyatda namoyon bo‘lish xususiyatlari ilmiy-nazariy jihatdan tahlil qilingan. Globallashuv sharoitida milliy va 
umuminsoniy qadriyatlarning o‘zaro munosabati, estetik ong va estetik tafakkur shakllanishida mafkuraning o‘rni yori
tilgan. Shuningdek, yoshlar estetik madaniyatida mafkuraviy barqarorlikni ta’minlashning muhim yo‘nalishlari asoslab 
berilgan.

Kalit so‘zlar: globallashuv, ma’naviyat, mafkura, estetik madaniyat, milliy g‘oya, qadriyatlar, yoshlar, mentalitet.
Abstract: This article provides a scientific and theoretical analysis of the impact of the globalization process on spiritual 
and ideological mechanisms, as well as the characteristics of their manifestation in aesthetic culture. It examines the 
interaction between national and universal values in the context of globalization and highlights the role of ideology in the 
formation of aesthetic consciousness and aesthetic thinking. In addition, the key directions for ensuring ideological sta-
bility in the aesthetic culture of youth are substantiated.

Key words: globalization, spirituality, ideology, aesthetic culture, national idea, values, youth, mentality.
Аннотация: В данной статье с научно-теоретической точки зрения проанализировано влияние процесса глобали-
зации на духовно-идеологические механизмы, а также особенности их проявления в эстетической культуре. Рас-
крыта взаимосвязь национальных и общечеловеческих ценностей в условиях глобализации, показана роль иде-
ологии в формировании эстетического сознания и эстетического мышления. Кроме того, обоснованы основные 
направления обеспечения идеологической устойчивости в эстетической культуре молодежи.

Ключевые слова: глобализация, духовность, идеология, эстетическая культура, национальная идея, ценности, 
молодежь, менталитет.

KIRISH
O‘zbek xalqining asrlardan asrlarga o‘tib, turli siyosiy to‘fonlardan omon qolib, milliylik tuyg‘ularini saqlab 

kelayotgan boy estetik tarbiyasi oila degan muqaddas maskanning mahsulidir. Uning yoshlar estetik madani-
yatida yorqin ifodalanishi ma’naviyat va mafkuraning uyg‘unligini ta’minlaydi. Globallashuv ta’sirida madaniyatni 
tijoratlashtirish va tadbirkorlik obyektiga aylanib borayotganining guvohi bo‘lishimiz mumkin. Chunki insoniyat 
o‘z madaniyatidagi xilma-xil dizayn va jozibadorlikka ega g‘oyalarning ta’sirida o‘zining siyosiy va iqtisodiy 
kurashlarini olib bormoqda. Bunda elita, ilmiy va yuqori madaniyatlar o‘rnini ancha daromadli pop-madaniyat 
egallab bormoqda. Madaniyat sohasidagi globallashuv o‘ziga xos xavf va tahlikalarni keltirib chiqaradi.Bugungi 
kunda yoshlarga oid islohotlarning tub mohiyatini tashkil etishi bevosita besh muhim tashabbus bilan bog‘liq 
bo‘lib, ma’naviy-mafkuraviy mexanizmlarning funksional imkoniyatlarini ochib beradi. Shu boisdan, yoshlarda 
estetik madaniyatni rivojlantirish har bir rahbar shaxsning kundalik vazifasi sifatida o‘rtaga qo‘yilishi, ertangi 
farovon kelajak uchun xizmat qilishi, milliy va umuminsoniy qadriyatlarni egallagan kelajak avlodning har tomon-
lama yetuk bo‘lib voyaga yetishiga xizmat qiladi. Bunday ijtimoiy-estetik muhitni yaratish har bir fuqaroning faol 
pozitsiyasiga aylanishi lozim.

Ijtimoiy tartibotlar muayyan mafkura uchun xizmat qiladigan yakkalik va jamoaviylikka asoslangan 
mexanizmlarni vujudga keltiradi. Bu jarayondagi prinsiplar yoshlarning faolligini oshirish bilan bir qatorda doimo 
yangiliklar sari chorlaydi. Mana shunday jarayonlar kishilik jamiyati rivojida globallashuvga xizmat qilib kelgan. 
Bu borada Forobiy o‘z fikrlarini bayon etar ekan: “Insonning borliqdagi narsalarni o‘zlashtirishida xilma-xil kasb 

egalari xizmatiga muhtoj bo‘ladi. Insonlar hamisha o‘z ehtiyojlarini qondirish va komillikka erishishda jamoaga 
hamda jamiyatga birlashishi zarur bo‘ladi” [1.238], deydi. Haqiqatan ham insonning yolg‘iz o‘zi biron-bir natijaga 
erishishi qiyin, buni amalga oshirish esa deyarli mushkul. Shuning uchun ham jamoaviylik insonning buyuk 
maqsadlarini ro‘yobga chiqarib, zamonaviy bilimlar va estetik ideallarning kamol topishiga xizmat qiladi. Biz 
yosh avlodni mana shu jamoaviylik ruhida tarbiyalashimiz, ruhiyatidagi ijodiy tuyg‘ularni milliy g‘oya bilan bog‘liq 
holda boyitishimiz darkor.

MAVZUGA OID ADABIYOTLAR SHARHI
So‘nggi paytlarda tadqiqotchilarning katta e’tibori globallashuv jarayonlarining madaniy jihatlarini o‘rga

nishga qaratilmoqda. G‘arbning ayrim sotsiologlari va siyosatshunoslari globallashuvning yoshlar madani-
yatiga ta’sirini turlicha talqin qilmoqdalar. Globallashuv jarayonlarini rivojlantirishda madaniy omillarga katta 
ahamiyat berib, E. Giddens amerikaliklar hukmronlik qiladigan ommaviy axborot vositalarining globallashu-
viga alohida e’tibor qaratadi. Uning fikricha, televizor, reklama, kino va elektron aloqa orqali takrorlanadigan 
Amerika madaniy standartlari ko‘plab mamlakatlarning ijtimoiy-madaniy makoniga kirib borib, ommaviy axborot 
vositalari imperializmi hamda yagona madaniy imperiyaning shakllanishiga olib keladi. E. Giddensning ta’kid-
lashicha, Amerika televideniesi reklama eksporti bilan bir qatorda mahalliy madaniyatning turli shakllarini siqib 
chiqaradigan tijoratlashtirilgan madaniyatni targ‘ib etmoqda va uchinchi dunyo mamlakatlari ommaviy axborot 
vositalarining imperialistik ekspansiyasining yangi shakliga obyekt bo‘lib qolmoqda. Bu holat tashvishli jarayon 
sifatida baholanadi [2.120].

Globallashuv o‘z tendensiyalarini o‘zgartirib turadi:

1)	 madaniyat tarqalishining vektori o‘zgarib, Yevropadagi rivojlangan davlatlardan (Buyuk Britaniya, Fransiya, 
Germaniya) AQShga ko‘chgan;

2)	 ijtimoiy hayotda yaratilgan madaniy birliklar vaqt o‘tishi bilan o‘zgarib, rivojlanib boradi va har bir texnik 
hamda texnologik o‘zgarish jarayonida Sharq va G‘arb o‘rtasidagi sanoat raqobati muhiti, axloqiy-estetik 
obrazlarning mohiyati yangilanib bormoqda.

Globallashuv ta’sirida madaniyat tijoratlashtirilib, tadbirkorlik obyektiga aylangan. Elita, ilmiy va yuqori 
madaniyatlar o‘rnini ancha daromadli pop madaniyat egallamoqda. “Demokratiya va insonparvarlik tamoyil-
lariga xos “erkin globallashuv” hamda muayyan siyosiy vositalarga mos bo‘lgan “majburiy globallashuv”ning 
mazmun-mohiyatini aniqlashtirish va oqibatlarining xarakterini belgilash lozim” [3.87]. Demak, yoshlarimiz global
lashuv ta’sirida ijobiy tafakkurni shakllantirishlari uchun barchamiz o‘z mas’uliyatimizni unutmasligimiz kerak. 
Bugun yoshlarda shakllanayotgan global tafakkurni milliy qadriyatlar bilan boyitish zarur.

TADQIQOT METODOLOGIYASI
Globallashuv jahonda madaniyatlar o‘rtasidagi integratsiyaning kuchayishiga, shu bilan birga, bir tomon

dan, ularning nazoratini olib borishni osonlashtirishga xizmat qilsa, ikkinchi tomondan, turli tahdidlarning paydo 
bo‘lishiga hamda ogohlikning davr talabi va ehtiyojiga aylanishiga sabab bo‘lmoqda. Bunday boshqaruvning 
maqsadi madaniy globallashuvning ijobiy tomonlarini kuchaytirish va salbiy oqibatlarini yumshatishdan iborat.

Globallashuvning funksional ta’siri “dunyo madaniyati” atamasining kelib chiqishiga olib keldi. Bu tushun-
chaning shakllanishi madaniyatlarning o‘zaro uyg‘unlashuvi va simbiozlashuvi jarayonini yuzaga keltirdi. Global 
muammolar doirasida yoshlarning ehtiyojlarini hisobga olish, madaniyatdagi o‘zgarishlarni muntazam tahlil qilib 
borish zarur. Mazkur “dunyo madaniyati” o‘zaro almashinuv munosabatlarida namoyon bo‘ladigan global daraja 
sifatida milliy, mintaqaviy hamda mahalliy darajadagi madaniyatlarni qamrab oladi. “Jamiyatda ommaviy tarzda 
milliy qadriyatlarni o‘zlashtirishga intilish kuchayib, turli sohalarda estetik madaniyatlarning zamonaviy funksi-
yalari odamlarda dunyo miqyosidagi qiziqishlarini shakllantirish kabi” [4.138] jarayonlar rivojlandi. 

Jamiyat ehtiyojlarining o‘sishi oqibatida dunyo fuqaroligi uchun kurashish holatlari ham ma’naviy tahdidlar 
sirasiga kirib bormoqda. Odamlarda kosmopolitizmga intilish kuchayib, o‘zlari uchun estetik ideallarni yara
tishga urinish, ayniqsa, yoshlar madaniyatida ommaviylikka taqlidchanlikning ortishi kuzatilmoqda. “Natijada, 
qadimiy, betakror milliy madaniyat va san’at makonida yoshlarning g‘oyaviy-estetik dunyoqarashiga salbiy ta’sir 
ko‘rsatuvchi kontent hajmi va turlari ko‘payib bormoqda” [5.12]. Biz bugun yoshlarga tarbiya berishda ma’naviyat-
imizning teran tomirlariga tayangan holda ishlashimiz, milliy qadriyatlarimizni ijtimoiy hayotda keng namoyon 
etib borishimiz zarur.

TAHLIL VA NATIJALAR
Globallashuvning harakatlantiruvchi kuchi internet tarmoqlaridagi umuminsoniy-imperativ mezonlar 

(insonning tabiiy huquqlari, xalqaro normalar, yangi ma’naviy-axloqiy tamoyillar, jamoatchilik fikri) sifatida talqin 
etilmoqda. Bugungi davr yoshlarining tafakkurlash tarzi ma’lum bir ma’naviy borliq yoki mafkuraviy tizim shak-
lida emas, balki plyuralizmga asoslanishi global o‘zgarishlar bilan hamohang bo‘lib, hukmron madaniyat bilan 
kompromis yo‘lidan borishga olib kelmoqda. Buni O‘zbekistonning hozirgi vaqtdagi ijtimoiy-iqtisodiy taraqqiyoti 
mezonlari asosida baholash darkor. Bu mezonlar quyidagilarga asoslanishi kerak:

•	 birinchidan, Yangi O‘zbekistonda estetik immunitetni shakllantirishda yoshlar qatlamiga dunyoviy rakurslar 
asosida dialektik yondashuvni qaror toptirish;

•	 ikkinchidan, umuminsoniylikka asoslangan falsafiy tafakkur va demokratik islohotlarning xalqni boshqa
rishdagi rolini kuchaytirish, yoshlarga boshqaruvda ishonch bilan keng imkoniyatlar berish;

•	 uchinchidan, har bir o‘sib kelayotgan yosh avlod qalbida estetik madaniyatga zamonaviy did va ham
ohanglik asosida zavqiy munosabatni shakllantirish hamda xalq ishonchini oshirish;

•	 to‘rtinchidan, mafkurani mustahkam qurolga aylantirish orqali barcha fuqarolarda ma’naviyat kuch-qud
ratini jahonda namoyish etish maqsadga muvofiqdir. 

O‘zbekistonda yoshlar estetik madaniyatining shakllanishiga yangicha falsafiy tafakkur asosida 
yondashilmoqda. Yoshlarning o‘zlari tanlaydigan madaniyatning kelajakka ta’sirini o‘rganish, xalqning ijtimoiy 
ahvolini yaxshilash jarayonlari shakllandi. Natijada yoshlar ijtimoiy makonda estetik zavq bilan yashash, tashqi 
muhitdagi hodisalardan bahra olish, tabiat va jamiyatni barqarorlashtirish tizimida nafosat qonuniyatlariga amal 
qilishga yangicha ruhda yondashuvni vujudga keltirmoqda. Kelajak avlodda alohida e’tibor va zavqiy munosa
bat shakllandi. Bunda har bir yigit-qiz o‘z ishonchini shu yurt bilan bog‘lab, dunyoviylikka yo‘g‘rilgan g‘oyalarni 
qabul qilmoqda. E’tibor qaratadigan bo‘lsak, “bugun globallashuv sharoitida har qanday davlat va jamiyatning 
asosini tashkil etadigan asl va fundamental qadriyatlarni unutmasligimiz lozim” [6.311]. Ana shunday vaziyatda 
o‘zligini, tarixiy merosini, ajdodlarning ming-ming yillarga borib taqaladigan qadriyatlarini saqlab qolishga intilish 
asosiy masalalardan biriga aylandi. Globallashuvga yoshlarning doimo tayyor bo‘lishi zamonaviylikka mos 
estetik madaniyatning xilma-xil jabhalarini vujudga keltirmoqda. Oqibatda yoshlarning jamoaviylik ruhida yuksak 
marralar sari intilishi, ta’lim tizimi orqali zamonaviy usullar asosida real voqelikka aylantirilishi va mexanizmla
ridan oqilona foydalanish taqozo etilmoqda. 

Globallashuv axborotlashgan jamiyatda ma’naviy-mafkuraviy jarayonlarni yoshlar ongiga singdirishni 
ta’lim-tarbiyaning turli yo‘llari orqali amalga oshirishni oldimizga maqsad qilib qo‘ydi. Buning uchun barcha 
shart-sharoit va imkoniyatlar safarbar etilmoqda. Mazkur faoliyat doirasida yoshlar falsafiy tafakkurida 
ma’naviy-mafkuraviy mexanizmlar vujudga kelmoqda. Birinchidan, har bir mahallada yashovchi yoshlarni 
doimiy nazoratga olish bo‘yicha maxsus dasturlar yaratish orqali ularning qiziqish va muammolariga yechim 
topish; ikkinchidan, axborotlashgan jamiyatga uyg‘un holda barcha ta’lim muassasalarida mafkuraviy va 
g‘oyaviy tarbiyani zamon talablari darajasiga olib chiqish; uchinchidan, mahalladagi yoshlar yetakchisining 
faoliyatini kuchaytirish, ularning talab va takliflaridan kelib chiqadigan zamonaviy kasb-hunar hamda bilimlarni 
uzluksiz ta’lim tizimiga moslashtirish maqsadga muvofiqdir.

Globallashuv insonni virtual olam sari yetaklaydi. Undagi o‘zgarishlar makon va zamonda turli qarashlar 
bilan almashinib, milliylik va umuminsoniylik kasb etadi. Bugungi kunda yoshlarni turli ma’naviy tahdidlardan 
saqlash muhim ahamiyat kasb etadi. Globallashuv keng imkoniyatlar yaratishi bilan birga, ayrim hollarda 
ma’naviy tahdid makoniga ham aylanmoqda. Ayniqsa, bunday jarayonga tayyor bo‘lmagan yoshlar ongida u 
go‘yoki estetik madaniyat ko‘rinishi sifatida oilalarning ajralishiga, qadriyatlarning toptalishiga olib kelmoqda. 
Biz yoshlar ongida, avvalo, yuksak huquqiy savodxonlikni shakllantirishimiz, yurt taqdiri yosh oilalarning ertangi 
kuniga bog‘liqligini mukammal tushuntirishimiz lozim. Buning uchun yoshlarning estetik ongida voqelikka 
nisbatan zavqiy munosabatlarni mustahkamlash zarur. Jamiyatimizdagi ishlarning mantiqiy davomi sifatida 
Taraqqiyot strategiyasining amaliyotga tatbiq etilishi tadrijiy yangilanishlarni vujudga keltirmoqda. Globallashuv 
sharoitida o‘sib kelayotgan yoshlarni turli tahdidlardan asrash, ularning qalbiga ezgulik g‘oyalarini singdirish 
estetik madaniyat sohasida yangi bosqichni boshlab bermoqda. 

Prezidentimiz Sh. M. Mirziyoyev bu haqda shunday deydi: “yangi tahdidlar, jumladan, ‘ommaviy madaniyat’ 
xavfi va boqimandalik kayfiyati paydo bo‘layotgan, odob-axloq, qadriyatlarning yo‘qolish xavfi yuzaga 
kelayotgan hozirgi globallashuv sharoitida bu g‘oyat muhim ahamiyat kasb etmoqda” [8.29]. Yoshlar jamiyatda 
o‘zlarining mustahkam g‘oya va qarashlarini shakllantirish jarayonida globallashuv mohiyatiga e’tibor qara
tishlari, ommaviy axborot vositalari orqali tarqatilayotgan ma’lumotlarning ishonchlilik darajasini tahlil qilishlari 
kerak. Chunki ijtimoiy tarmoqlardagi yolg‘on xabarlar davlat va jamiyatning ayrim jabhalariga nisbatan noto‘g‘ri 
qarashlarni yuzaga keltirmoqda. Axborotlashgan jamiyatning shiddat bilan o‘zgarishi natijasida “XX asrda 

globallashuv jarayonining tezlashishi va umumsayyoraviy sivilizatsiyaning shakllana boshlashi jahon mafku-
ralarining xarakterini o‘zgartirib yubordi” [9.27]. Bunday jarayon odamlarning dunyoqarashida turli mafkuralar 
kurashini kuchaytirib, milliy taraqqiyotga ham ta’sir ko‘rsatmoqda. Biz yosh avlodga globallashuv oqibatlarini 
aniq misollar asosida tushuntirib berishimiz, uning ijobiy va salbiy jihatlariga estetik yondashuvni shakllanti
rishimiz kerak. Jamiyat taraqqiyotida har bir shaxsning o‘rni borligini anglash, ma’naviy madaniyatga ta’sirini 
aniqlash va mafkuraviy jarayonlardagi rolini kuchaytirishga ijtimoiy zamin yaratish ertangi kun farovonligini 
ta’minlaydi.

XULOSA
Umuman olganda, global muammolar hamisha insoniyat uchun ma’naviy va mafkuraviy tahdidlar sifatida 

vujudga keladi. Shu boisdan, globallashuv jahonda madaniyatlar o‘rtasidagi integratsiyaning kuchayishiga, shu 
bilan birga, bir tomondan ularni nazorat qilish jarayonining osonlashishiga xizmat qilsa, ikkinchi tomondan turli 
tahdidlarning paydo bo‘lishiga sabab bo‘lmoqda. Bunday boshqaruvning maqsadi madaniy globallashuvning 
ijobiy jihatlarini kuchaytirish va salbiy oqibatlarini yumshatishdan iborat. O‘zbekistonda yoshlar estetik madani-
yatining shakllanishiga ham yangicha falsafiy tafakkur asosida yondashilmoqda. Natijada yoshlar ijtimoiy 
makonda estetik zavq bilan yashash, tashqi muhitdagi narsalardan zavqlanish hamda nafosat qonuniyatlariga 
amal qilishga yangicha ruhda yondashuvni shakllantirmoqda. 

Kelajak avlodda estetik qadriyatlarga nisbatan alohida e’tibor va zavqiy munosabat shakllanmoqda. 
Globallashuv sharoitidagi axborotlashgan jamiyatda ma’naviy-mafkuraviy jarayonlarni yoshlar ongiga singdi-
rish ta’lim-tarbiyaning turli yo‘llari orqali amalga oshirilishi dolzarb vazifa sifatida belgilangan.

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

